
Шăпа 

Ушкăнпа чупаттăмăр 

Эпĕр кун хута. 

Каç енне тупаттăмăр 

Кам килĕ ăçта. 

  

Пĕчĕк пулнă çавă, 

Мĕн каласси пур. 

Ача чух эс савăн, 

Ашкăнса та кур. 

  

Улăхра çӳреттĕмĕр 

Эпĕр çĕр хута, 

Ир енне çитеттĕмĕр 

Кам килĕ ăçта. 

  

Шухă пулнă çавă, — 

Мĕн каласси пур. 

Каччă пултăн, савăн, 

Юратса та кур. 

  

Туйсене тапаттăмăр 

Тăррăс! хĕл хута. 

Хăнасем пухаттăмăр, 

Кам килĕ ăçта. 

  

Ырă курнă çавă, 

Мĕн каласси пур. 

Кунĕн-çĕрĕн савăн, 

Кулянса ан кур. 

  

Килйыша хăвартăмăр, 

Кĕтĕмĕр вута. 

Çапăçса амантăмăр, — 

Кам шăпи ăçта. 



  

Паттăр пулнă çавă, 

Мĕн каласси пур. 

Çапăçан-тăк, çапăç, — 

Тăшман пуçне çур. 

  

Тус-йыша çухатрăмăр, 

Çĕнтĕмĕр юта. 

Кил енне çул тытрăмар, 

Кам килĕ ăçта. 

  

Йывăр пулнă çавă, 

Мĕн каласси пур. 

Сывă юлтăн, савăн, — 

Курассине кур. 

  

Ачасем ӳстертĕмĕр, 

Кам килĕ ăçта. 

Ӳснине вĕçтертĕмĕр, — 

Кам шăпи ăçта. 

  

Пурнăç тытнă çавă, — 

Мĕн каласси пур. 

Ватлăхра та савăн, 

Юрласа та кур. 

